
    INTRODUCIÓN


  




  

     




    Este libro ten un precedente inmediato, aínda que xa algo lonxano no tempo, que é a obra Galicia. A Historia, publicada a principios de 1984 na colección Biblioteca Básica da Cultura Galega, por este mesmo selo editorial de Galaxia. Fora concibido daquela como unha presentación breve de toda a evolución histórica de Galicia. Non tiña pretensións de ser un manual nin un resumo escolar. Quería ser un relato interpretativo das principais claves da Galicia actual, pero coa ferramenta propia do historiador, que é a análise causal e multifactorial de procesos complexos. Non era un libro presentista, pero tampouco a obra dun anticuario. A acollida do libro foi moi favorable, tendo acadado unha ducia de reimpresións, sen lle ter mudado nin unha coma. Benia sexa a tan pacientes e esforzados lectores, moitos deles escolantes, que lle deron ao libro unha vida ben máis promiscua da que o autor tiña previsto. Os libros teñen vida de seu, pero como nacidos tamén poden morrer. E este é o momento do seu paso a mellor vida. Di o vello adaxio popular que “morte de uns, vida de outros”. E tal é o que aquí acontece, dando ao prelo un novo libro de historia de Galicia, que se lucra da experiencia do vello, pero que quere adornarse con roupas novas. E que, por riba de todo, reflicte unha nova forma de ollar o pasado de Galicia.




    Qué viño novo vai neste vello odre é asunto que non pode descubrir unicamente o autor, porque a súa ollada está unha miga toldada pola proximidade ao trasego feito. Pero é claro que está na obriga cos novos lectores de, alomenos, confesar o que quixo facer. Comezarei por un primeiro comentario, o máis evidente. Este é un libro que segue a ser de historia xeral de Galicia. Hai vinte anos eu sabía (e penso que tamén se sabía en xeral) algo menos da historia galega do que hoxe se sabe. Os nosos coñecementos colectivos sobre o pasado avanzaron moito, grazas a unha mesta obra intelectual realizada por ducias de persoas debruzadas sobre o pasado histórico de Galicia. Por tanto, a seguridade que proporciona a escaseza de informacións, cando non a súa ignorancia, debilitouse un pouco nestes últimos vinte anos. Hoxe é máis difícil do que daquela facer un libro coma este, breve e xeral. Pero o risco paga a pena, porque da inclemencia de andar a machetazos na selva da historia pasouse á seguridade de ter unha panorámica máis nidia, na que se albiscan outeiros e chairas, terras de labor que andan ás dúas mans e menos espazos que aínda están a monte. Pero a paisaxe da historia de Galicia é claro que hoxe está moito máis humanizada do que hai vinte anos. Espero que este texto lle faga xustiza a esta mudanza acometida pola intensa investigación historiográfica destes anos.




    O segundo comentario ten que ver coas novidades máis concretas que foron introducidas neste texto. Unha delas é de enfoque. A visión máis común da evolución histórica de Galicia fíxose máis complexa e menos dependente dunha posición teórica na que a dinámica interna primaba sobre a comparación coa evolución exterior da historia española e mesmo europea. Non é que a historia galega fique agora máis esvaída, senón que fica menos isolada. Pois de acordo coa vella prevención británica, o mellor modo de coñecer un país é coñecer moitos outros: “¿Que pode saber de Inglaterra quen só coñece Inglaterra?”, exclamou R. Kipling hai un século. Pois tal acontece neste caso.




    Certamente, este enfoque non é propiamente novo, senón un alargamento da tendencia encetada hai vinte anos. Pero coido do maior interese subliñar este aspecto, porque se algunha utilidade ten a reflexión histórica é que permite identificar moitas claves de longa duración nos comportamentos dunha comunidade humana. A primeira e talvez a máis sobranceira é que obriga a converter a visión da realidade presente nun proceso intelectual e non nun resultado dogmático. Este libro aspira máis do que a definir Galicia, a pensala históricamente, ao modo con que o recén finado Pierre Vilar gustaba de se achegar á realidade histórica de Cataluña. Porque a fin de contas pensar supón concibir ese “país extraño que é o pasado” como un complexo resultado de construción intelectual e de análise empírica, adubiado cunha perspectiva comparatista. En moitas páxinas deste libro, aínda que moi debulladiñas, van estas pingas de comparanza trufadas co relato de feitos máis ou menos coñecidos.




    E logo están os contidos concretos que estimo máis novidosos ou relevantes. Cómpre subliñar dous resultados. O primeiro ten que ver co alargamento de información sobre épocas antes pouco ou nada tratadas, ben por ánimo de brevidade ou ben por descoñecemento naquela altura. Por exemplo, a época do Humanismo e dos Austrias maiores, que fora silenciada na primeira versión; a reformulación que se fai da Galicia sueva e, sobre todo, do papel de Martiño de Dumio; as incorporacións de contidos relativos á historia da cultura, que antes ficaran empardecidos pola hexemonía dos aspectos socioeconómicos, de carácter estrutural; e, naturalmente, a atención a vellos problemas, como o do caciquismo, enxergados cunha ollada nova. E aínda se debe acrecentar a redacción, toda ela nova, do período que vai da Guerra Civil ata a construción do réxime da autonomía, cunha atención especial á evolución do galeguismo no exilio e no interior. Coa excepción do primeiro capítulo dedicado ao proceso de formación da Gallaecia, no que as mudanzas da redacción foron escasas, o resto do texto foi revisado e alargado de forma notable, mesmo en proporcións que supoñen no seu conxunto unha duplicación do libro anterior.




    O segundo resultado, neste caso totalmente novo, que ofrece este libro son as monografías que se fan das sete grandes cidades de Galicia, cunha pequena “fuga” á prehistoria de Mondoñedo, enfocada desde a sorprendente experiencia da




    Britonia altomedieval. A escolla das sete cidades segue o criterio da súa dimensión demográfica recente e non da súa condición propiamente histórica. Por iso fican fóra deste espello urbano cidades como Betanzos ou Tui, mentres que se incorporan Pontevedra, Ferrol e Vigo, canda as outras cinco capitais das antigas provincias (Santiago, Lugo, Ourense, A Coruña e o Mondoñedo de xinea britona). A idea de engadir estes textos de historia urbana está fundada en dúas razóns. A primeira, na necesidade de compensar o excesivo peso que a historia agraria ten no conxunto da evolución histórica de Galicia. Poida que se trate dunha discriminación positiva, pero non ten nada que ver coa tendencia actual do “politicamente correcto” de establecer cotas de participación. Máis ben se trata de chamar a atención sobre o feito urbano en Galicia, non por débil históricamente menos decisivo na conformación do país. Fronte á “cefalalxia” que ten padecido Galicia, non están de máis unhas pingas de “urbanofilia”. A segunda razón é menos instrumental. A pespectiva escollida foi a de efectuar unha ollada transversal de diferentes etapas da historia de Galicia, feita desde o outeiro de cada unha das súas cidades. Por esta razón, priviléxiase en cada cidade a época que resulta máis central no conxunto da historia de Galicia toda. No fondo, trátase de ollar Galicia desde a fartura temporeira das súas urbes. Se cada etapa histórica ten, como advertiron os clásicos, unha idea dominante, tamén é claro que tivo cidades que marcaron a súa evolución. ¿Como explicar Galicia sen o protagonismo da Compostela de Xelmírez, do Ferrol ilustrado, da Coruña liberal ou do Vigo industrial, por citar só os exemplos máis sobranceiros?




    O libro comeza coas primeiras manifestacións rexistradas de comunidades humanas sobre o territorio que se coñece como Galicia e remata cunhas observacións xenéricas relativas á situación actual, tanto no plano económico ou social como no propiamente político. É un libro de autor, pero non se fundamenta unicamente en pesquisas propias. Os contidos deste libro son debedores das achegas de moitas persoas que teñen matinado, escrito e reflexionado sobre a historia de Galicia no seu conxunto e sobre algunha das súas etapas, problemas ou figuras relevantes. Todo este acervo forma os beiriles e as pedras angulares coas que se ergue o edificio. Pero sería falsa modestia se non reclamase para min o oficio de canteiro que lle deu algún xeito aos materiais acarreados. O resultado é este libro que espero poida ser analizado no porvir tanto polo que contén, como polo que ilustra da mutación efectuada en vinte anos sobre a visión do pasado de Galicia, elaborada pola corporación dos historiadores pero dun modo atento á conciencia que a sociedade ten do seu pasado. Pois por moito que se fale do pasado, aínda do máis recuado, o que se conta non deixa de ser unha paráfrase de como se olla a si mesma a sociedade galega actual. Porque, a fin de contas, nada hai máis seguro para identificar a natureza dunha época que preguntarse como constrúe a imaxe do seu pasado, isto é, o espello no que quere reflectir o seu porvir. O que sucede é que o resultado desta viaxe é tamén histórico, froito de experiencias colectivas e non dun azar presentista.




    A Historia ten desempeñado un papel central na formación da cultura galega ou, dito doutro modo, na identificación de Galicia como unha nación-cultura de Occidente. O labor dunha esforzada historiografía, desde os tempos románticos ata os nosos días, é algo que forma parte esencial da cultura galega actual. Esta tradición culta, que ten en Murguía o seu primeiro e máis sólido piar, alargouse despois coa obra dun López Ferreiro e dos homes da Xeración Nós, para acabar sendo territorio privilexiado da investigación universitaria desde a ruptura metodolóxica (e doutros ámbitos) dos anos sesenta/setenta. Os textos máis relevantes desta tradición culta están presentes de forma sistemática neste relato, con especial atención ao Murguía do Galicia ou ao Otero do Ensaio histórico sobre a cultura galega, pero tamén á obra, inzada de pouso histórico, do Sempre en Galiza de Castelao ou ao Problema político de Galicia de Vicente Risco. Sen estes referentes, o diálogo intelectual que subxace a este libro sería moito máis pobre.




    Ben é certo que mudaron substancialmente os enfoques sobre o pasado. Dunha posición claramente reivindicativa e mesmo heroizante, chegamos na actualidade a unha ollada mesmo distante (e non poucas veces, escasamente patriótica) a respecto do pasado. Consecuencias da posmodernidade, pero tamén da capacidade crítica con que o historiador actual se enfronta ao seu obxecto de estudo. Perdeuse talvez a condición profética do historiador, para gañar en independencia de criterio, mediante unha ollada externa e case “estranxeira”, como recomendaban os clásicos da historia greco-latina. Pero sen recuarmos tanto, cómpre sinalar alomenos dúas ideas que están na base deste libro. A primeira é que, malia todas estas mudanzas, a perspectiva histórica é esencial para entender a sociedade (galega) actual. Sen pasado non hai porvir. A segunda é que felizmente a responsabilidade do historiador na conformación dunha idea de Galicia hoxe é partilllada por moitas outras miradas, nomeadamente pola filolóxica que foi, no século XX, a máis intensamente debruzada na formación das culturas nacionais, en Galicia e fóra dela.




    E logo está o asunto máis enxocoso de explicar as relacións entre un relato histórico e un territorio determinado. ¿Como entender unha historia de Galicia, dentro dunha longuísima tradición historiográfica que identifica Nación con Estado O asunto está lonxe de ter sido ben resolto, porque ou ben se fai historia do Estado-nación ou ben se cataloga o resto como variantes da historia local, sexa unha rexión ou unha cidade. A discusión sobre este punto non ten sido nin tan sequera presentada de forma directa, senón que se reenvía á interpretación que cada individuo ou colectivo fai da comunidade política na que vive, de acordo co seu nivel de conciencia nacional. En termos máis claros, direi que esta historia de Galicia parte do suposto de que integra toda a fartura de feitos producidos polas comunidades humanas que moraron no territorio coñecido, con diferentes lindeiros, como Gallaecia ou Galicia. Pero non é unha historia dun Estado-nación en potencia, senón dunha Nación-cultura en plena actividade presente e futura, con independencia do que aconteza na evolución política no porvir.




    Poida que aclarar estes aspectos resulte algo extemporáneo. Pero resulta imprescindible situar o lector no marco teórico e político do que parte este relato histórico, que ten moito de descrición de feitos pero tamén de análise interpretativa dunha realidade que, por ultrapasada que a creamos, segue a interpelarnos na actualidade, cando ollamos un castro, cando entramos nun mosteiro ou nun pazo ou cando nos preguntamos moitos porqués que abrollan na vida cotiá sobre a ordenación do territorio, o peso das cidades ou os comportamentos políticos. O obxectivo deste libro reborda, pois, a idea simple de contar unha sucesión de feitos acontecidos ao longo do tempo. Parte dun criterio cronolóxico, pero trata de subliñar aqueles aspectos que mellor poden explicar a configuración da Galicia na que vivimos. Espero que o lector, ademais de información precisa sobre feitos e conflictos, sobre tendencias básicas e realizacións individuais, atope neste texto algúns elementos que lle axuden a comprender onde estamos e en que medida somos debedores do pouso da historia. Sería o mellor agasallo para o autor.




    Dicía no comezo desta introdución que este libro é unha edición revisada e alargada dun texto anterior, publicado hai case vinte anos. Aquela versión formaba parte dunha colección de divulgación da cultura galega, deseñada como tal a principios da década dos oitenta, nos tempos controversos e exultantes da transición democrática e da construción do réxime autonómico. Eran os tempos nos que había urxencia por “facer país”, esa expresión catalana tan en boga daquela, da que moito gostaba Bieito Ledo, o responsable editorial de entón. Agora os problemas son ben diferentes, tanto dentro como fóra do territorio galaico, non porque teñan sido superados, senón porque as retesías de carácter nacional (mesmo as de carácter simbólico e cultural) adquiriron unha fasquía ben menos amable na España actual do que se podía pensar nos tempos da transición. Por esa razón, ademais da vixencia da idea de facer país (que é un modo algo estanco de estar no mundo), creo que ten máis urxencia “pensar o país” e colocar a súa identidade e os seus problemas nun marco político e cultural máis global.




    Esta é a razón de fondo que me levou á tarefa, por veces pouco grata, de revisar o propio texto e de andar camiños xa coñecidos. Pero tamén houbo unha razón persoal, que foi a insistencia con que a Editorial Galaxia e, nomeadamente, o seu director e vello amigo Victor F. Freixanes me empurraron nesta dirección, facéndome ver a necesidade de actualizar aquel texto e darlle unha orientación máis ensaística e interpretativa da que, na miña opinión, xa gozaba. Madia leva que non quero suxerir que eles sexan os responsables dos erros e das limitacións que agora teña o libro, pero debo proclamar que sen a súa amable petición, este novo libro talvez non sería escrito nin desde logo publicado. E, todo sumado, decátome de que os editores non andaban tan desatinados. Espero que os lectores compartan algo destas opinións.




    Pousa de Raxó, polo outono de 2003

    A FORMACIÓN DA GALLAECIA


  




  

     




    O nome de Galicia ten a súa orixe na denominación dunha das tribos que poboaban o noroeste da península Ibérica antes da chegada das lexións romanas. Esta tribo era a dos callaici, xentilicio do que deriva o substantivo Gallaecia, que foi o nome co que o Imperio Romano designou un amplo territorio que ía desde os lindeiros da Lusitania polo sur ata os da Tarraconense polo leste. Os outros lindeiros estaban fixados polo mar océano, ese mare tenebrosum que tanto respecto lles daba ás tropas romanas. A extensión da Gallaecia romana era, por tanto, moi superior á da Galicia actual, que fixou as súas fronteiras como reino na Época Medieval.




    Neste capítulo, imos dar conta da evolución histórica dunha rexión dabondo ampla, ao coller a provincia romana como referente territorial das accións humanas historiadas. Algunhas mencións a problemas e lugares excederán, pois, os lindeiros da Galicia actual. Con todo, será no triángulo interior formado polas tres capitais dos “conventos xurídicos” romanos onde se han de centrar as referencias concretas, tanto na Época Prehistórica como na propiamente substantivada pola acción cultural da romanización. De por parte, non hai ningun ánimo irredentista neste alargamento do territorio galego, toda vez que alén das fronteiras político-administrativas, resulta patente a unidade cultural subxacente, que este percurso polos tempos antigos non vai desmentir. As abondosas mencións que se farán do pulo cultural da cidade de Braga, nos tempos da baixa romanidade e dos suevos, farán patente esta parcería con que camiñaron en tempos antigos as terras de alén e aquén Miño, mesmo estendida ata a cabeceira do río Sil a través do convento asturicense e da súa capital, Astorga.




    Unha capital destes conventos romanos será a mellor expresión da obra da romanización nas terras ulteriores da Gallaecia. Trátase de Lugo, a Lucus Augusti fundada no curso das guerras ástur-cántabras por iniciativa do propio emperador Augusto. A creación de cidades é a grande novidade aportada polos romanos nun modelo de asentamento sobre o territorio dominado polo espallado poboamento castrexo. En urbes como Lugo pasaron a residir funcionarios da administración imperial, pero tamén abastados propietarios que chegaron a se gloriar de mansións adornadas con patios cheos de mosaicos e a coidaren os seus corpos con baños quentes nas termas ao pé do Miño. Logo, en tempos de incertezas, ergueron unhas murallas que felizmente perduran, como testemuño inmorredoiro do voo da “aguia do imperio” sobre as terras galaicas. Maxestuoso voo que logo proseguiron nobres e bispos, como Odoario ou Froilán, que fixeron de Lugo o emblema representativo dun milenio de historia galega.




    OS PRIMEIROS POBOADORES




    No territorio que hoxe coñecemos como Galicia tiveron lugar, ao longo do amplo período da prehistoria, unha serie de manifestacións culturais que van desde a fabricación de rudimentarios útiles líticos ata ben feitiños machados de tope, propios do Bronce final. Manifestacións todas que dan bo testemuño da presenza do home en Galicia e do seu constante esforzo para dominar o territorio e construír asentamentos sobre do mesmo cada volta máis firmes e estables. Pero se os vestixios desta actividade humana sobre o terreo son abondosos, como amosan as mámoas da Época Megalítica, son ben raros os restos óseos que se conservan do home, o que dificulta o coñecemento dos primeiros poboadores de Galicia. Dificultade que tamén se acrecenta cunha característica moi frecuente na prehistoria galega: o retraso cronolóxico que, con respecto á prehistoria xeral peninsular ou europea, apresentan os restos arqueolóxicos atopados nas diferentes estacións e xacementos estudados, nos que se combinan técnicas primitivas con contextos históricos máis modernos. Con todo, a ocupación do territorio por parte de grupos humanos foi dabondo intensa como para lograr unha notable humanización da paisaxe, desde a época dos megalitos e, sobre todo, coa aparición da cultura castrexa.




    O coñecemento dos primeiros poboadores de Galicia e dos diferentes elementos raciais que compoñen a etnia galega ten sido, e mesmo segue a ser, tarefa difícil pola escaseza de vestixios antropolóxicos e arqueolóxicos e a imprecisión dos testemuños literarios. Foron, non obstante, as informacións de tipo literario, procedentes de autores gregos e romanos, as que durante moitos anos identificaron os primeiros poboadores da Galicia como os oestrymnios. No poema de Rufo Festo Avieno, Ora marítima, composto no século IV d. C., pero cecais baseado en relatos de periplos marítimos feitos no século VI a. C., alúdese aos loca et arva Oestrymnicis habitantibus, describindo a estas xentes como homes fortes e destemidos, comerciantes e moi mariñeiros, que sucaban o mar en barcos de coiro. Esta poboación oestrymnia, que correspondería presumiblemente á Época do Bronce final, tería sido desprazada do seu territorio por unha invasión de serpentes, os saefes, denominación literaria da chegada dos celtas. Foi sobre esta información literaria e sobre algunhas achegas de carácter arqueolóxico e antropolóxico sobre as que a historiografía do século XIX, en especial Manuel Murguía, construíu a súa teoría do celtismo como raza dominadora de Galicia, que hoxe se atopa claramente en discusión.




    Dado que a descrición literaria e historiográfica da poboación prehistórica de Galicia é moi imprecisa e por demais xenérica, cómpre botar man de informacións de orde antropolóxica e arqueolóxica, procedentes da pescuda actual, para se achegar máis ao coñecemento dunha poboación que, mediante a aportación de substratos raciais de diversa procedencia, iría conformando a etnia galega. Aínda que se atoparon algúns restos óseos datados no Bronce inicial (caso da cista de Cubillón, na parroquia luguesa de Cazás), as análises feitas ata agora destes diferentes elementos raciais tiveron que facerse sobre restos procedentes de necrópoles baixorromanas e suevas, polo que os seus resultados son dabondo provisorios. Con todo, pódense distinguir varios substratos raciais: a) un substrato de tipo cromañoide, que se supón que sería o máis antigo, atopado nunha necrópole da Lanzada, b) un substrato de tipo mediterráneo, moreno e de baixa estatura, xa presente no Neolítico e moi frecuente en Galicia, que C. Alonso del Real ten definido, cunha pinga de humor, como “o eterno campesiño neolítico”, e diferentes achegas de orixe nórdica ou alpina, incorporadas no Bronce final, que axudarían a configurar deste modo unha etnia complexa que aínda se acentuaría máis coa chegada dos celtas e os posteriores aportes de romanos e xermánicos.




    Pero unha cousa son os restos óseos de homínidos, que poden ter máis ou menos antigüidade, segundo a calidade dos solos e o acerto das pescudas de excavación (pensemos na recente fama lograda polo xacemento paleolítico de Atapuerca) e outra os rastros deixados polos habitantes dun espazo natural determinado, neste caso de Galicia, en forma de útiles ou covas e abrigos rochosos. Resulta difícil, mesmo para os prehistoriadores, determinar a antigüidade do home en Galicia, pola diferencia que se apreza entre as datacións procedentes do carbono 14 e a análise das pezas atopadas en distintos xacementos (Gándaras de Budiño, Toén, Cova da Valiña). Aínda que as discrepancias sexan evidentes, parece razonable pensar que o período da prehistoria coñecido como Paleolítico se estende desde uns 26000 a 34000 anos a. C. deica o ano 8000 a. C.. A partir desta data comezaría o Período Mesolítico, no que a poboación se acobillaba ao abeiro de penedías como as atopadas en diversos lugares da Terrachá (Pena de Bordelle e outras).




    Durante este longo treito temporal, a actividade humana en Galicia deixou vestixios de industrias líticas e dun poboamento que semella máis intenso nas comarcas meridionais costeiras pero que, con todo, non supuxo a construción de asentamentos estables e perdurables como poderían ser covas ou cavernas de ocupación permanente, tan frecuentes na zona cantábrica.




    A época máis recuada deste período, o Paleolítico inferior, é comezado a coñecer en Galicia a partir dos primeiros achados en superficie de pezas talladas, realizados en 1924 en Camposancos, na desembocadura do Miño, pero o seu máis cabal coñecemento non se acadaría ata a excavación dos xacementos das Gándaras de Budiño (1963) e de Toén (1973). Nas Gándaras de Budiño atopáronse unhas setecentas pezas de seixo e cuarcita, restos de fogares ao ar libre e, mesmo, obradoiros onde se fabricaban estes útiles líticos. Se ben polo método radiocarbónico se datou esta estación prehistórica entre os anos 26000 e 18000 a. C., as pezas atopadas están fabricadas con técnicas máis primitivas do que este estadio histórico permitiría supoñer, o que indica que ou ben a cronoloxía debe ser retrasada ou que os materiais empregados e o conservadurismo das culturas paleolíticas da “familia cultural atlántica” están na base deste desaxuste. As Gándaras de Budiño apreséntanse, de todas formas, coma un campamento de bandas de cazadores que practica, por tanto, unha economía depredativa onde o home caza cervos, corzos e elefantes, mentres que a muller apaña froitos silvestres. Máis ou menos, a imaxe propia dunha comunidade humana non sedentaria, baseada nas prácticas depredatorias.




    A etapa do Paleolítico superior e Epipaleolítico encetada en época incerta e que se estende aproximadamente ata o ano 8000 a. C., desenvolveuse dentro dun clima frío e húmido, o que explica que sexan os abrigos penedosos, coma os descubertos en Muras e Vilalba, os lugares onde se atoparon restos de actividade humana máis adiantada que a das Gándaras de Budiño. As pezas atopadas son máis pequenas e talladas sobre o sílex, o que amosa unha superior capacidade técnica. Tamén apareceron nestes abrigos restos de ocre, que poderían suxerir a existencia dunha pintura mural ou corporal, aínda que non hai indicios de que estes lugares abrigosos fosen utilizados coma vivendas estables. Unha economía de tipo depredativo, unha sociedade de tipo igualitario e un obrigado nomadismo seguen a ser as características definitorias desta sociedade paleolítica de base cazadora.




    Esta configuración comezou a mudar paseniñamente durante o Período Mesolítico, no que a caza deixa lugar, nas comarcas costeiras, para a práctica intensa do marisqueo, o que posibilitaría unha mínima especialización laboral e unha redución do número de membros das bandas de cazadores, debido ao descenso da importancia da caza.




    A REVOLUCIÓN NEOLÍTICA




    O proceso de neolitización ou de revolución neolítica, consistente no tránsito dunha economía depredativa e recolectora a unha produtora, é un fenómeno histórico que en Galicia se adoita asimilar ao megalitismo ou cultura megalítica, pois nin a aparición dunha agricultura estable, nin a sedentarización e a súa especialización laboral apenas se poden detectar no espazo temporal que vai do Mesolítico ao megalitismo. Con todo, J. M. Vázquez Varela apuntou a posibilidade da existencia dun Neolítico agrícola anterior á cultura megalítica, durante o cuarto milenio a. C., baseándose en datos climáticos (diagramas polínicos) que testemuñan unha agricultura cerealística, practicada mediante o sistema de rozas; posibilidade que, por tanto, reforzaría a dimensión neolitizadora do megalitismo galego.




    A denominación de cultura megalítica deriva da construción de enormes monumentos de pedra, de carácter xeralmente funerario e que poden ser de diferentes tipos: círculos líticos ou cromlechs, menhires que en Galicia se denominan pedras fitas e sepulcros, que son os máis abondosos e que tamén reciben moi diversas denominacións: mámoas, modias, medorras, medoñas, etc. O megalitismo galego desenvólvese, fundamentalmente, ao longo do terceiro milenio a. C. e forma parte dun fenómeno cultural moi amplo, pero con especial difusión nas zonas costeiras do Occidente europeo. Os primeiros construtores de megalitos en Galicia inspiráronse en Portugal, sendo o mundo portugués, con preferencia ao atlántico europeo, o punto de referencia preferido na cultura megalítica galega.




    Os máis frecuentes monumentos megalíticos son os sepulcros, que están formados dun túmulo e un dolmen ou anta interior. Tanto na primeira fase do megalitismo, na que predominaban os sepulcros pequenos, como no seu remate, con abundancia de sepulcros desenvoltos e rectangulares, hai unha mesma idea construtiva, consistente na defensa e illamento do espazo interior mediante un túmulo. Os túmulos están formados dunha capa de terra e pedras de non moi grandes dimensións (entre 10 e 30 metros de diámetro) de forma circular e aparentando un pequeno montiño. No seu interior acobillan os sepulcros onde se efectuaban os enterramentos.




    Estes sepulcros, ben de tipo dolménico (antas), ben do tipo de corredor, eran polo regular de pequenas dimensións, en comparanza cos existentes noutras culturas megalíticas, e apresentan un enxoval funerario pobre aínda que nesta pobreza teña algo que ver a constante expoliación que sufriron estes monumentos ao longo da historia, tendo sido explorados sistematicamente no século XVII polo fidalgo Vázquez de Orxas, quen conseguira permiso para buscar tesouros nas tumbas dos gentiles galigrecos. Da cultura megalítica apenas fican máis restos que estes monumentos funerarios destinados a amosar o culto aos mortos e a crenza nunha vida ultraterrena. Pero desta mesma forma de entender e perpetuar a morte poden deducirse algunhas características sobre as formas de vida desta sociedade de construtores de megalitos.




    O número das mámoas construídas no territorio de Galicia foi moi elevado, podendo supoñerse que sobardaron as vinte mil, ás que habería que engadir as destruídas de forma anónima pola labranza ou por outros motivos. Todo isto permite inducir un poboamento denso e disperso, en especial na vertente occidental e setentrional. A distribución das mámoas é, con todo, moi desigual. Ademais das que aparecen espalladas, tamén se atopan agrupamentos a modo de necrópoles, aínda que non de forma sistemática. Dada a pequena dimensión dos sepulcros e a pouca concentración dos mesmos, o modo de ocupar o territorio parece caracterizarse pola súa dispersión, tal como sinalara hai xa anos F. López Cuevillas. Por outra banda, a localización das mámoas ofrece algunhas pistas sobor da economía megalítica, pois a súa ubicación atópase preferentemente nas gándaras e penicháns, é dicir, en terreos aptos para o pastoreo e a explotación gandeira, se ben isto non quita a existencia de modias en terreos aptos para agricultura pero que, por esa mesma razón, teñen sido xa destruídas ao longo do tempo.




    Deste emprazamento dos monumentos megalíticos cabe deducir unha base económica centrada na agricultura, dotada dunha tecnoloxía neolítica recibida do sur, pero compensada tamén cunha base pastoril e gandeira e con restos de prácticas depredativas de tradición mesolítica. Se ben os megalíticos dispoñían de gando domesticado (boi, porco, cabra, ovella...) e sementaban cereais e leguminosas, a agricultura era dabondo arcaica, indicando o arcaísmo e rudeza dos útiles atopados, “un estadio de cultivadores primitivos cunha técnica de produción limitada”, tendo que recorrer, por tanto, á gandería e á caza. Tanto a dispersión e o minifundismo do poboamento megalítico, como este arcaísmo da súa actividade agraria, explican que estas sociedades de construtores de mámoas non “xerasen os excedentes económicos necesarios para desenvolver todos aqueles elementos que tipifican as ricaces e complexas sociedades megalíticas do sudeste peninsular” (C. García Martínez).




    A sociedade megalítica galega non desenvolveu, por tanto, unha importante xerarquización social, como amosan os enterramentos colectivos e os enxovais uniformes dos sepulcros, onde abondan ben máis os útiles de finalidade produtiva ca os obxectos de enfeite. Trátase dunha sociedade relativamente igualitaria, composta de pequenas unidades, pouco belicosa, asentada de forma dispersa sobre o territorio e extremadamente relixiosa, como manifesta a mesma cantidade de sepulcros erguidos, as ofrendas que realizaban aos mortos e as pinturas e gravados atopados nas mámoas e que aluden a unha mitoloxía centrada na morte e na fecundidade. Como conclusión, podemos encomendamos aínda á visión da poboación megalítica que daba hai varias décadas Florentino López Cuevillas:




    Poboación densa que vivía sobre o territorio dun xeito dispersivo, acusando un senso cultural de tipo arcaizante e organizada nun réxime de familias ou pequenos clans, que non permitía por falla dunha estrutura política e social máis complicada, e do exercicio dunha forte autoridade unificadora e rectora de esforzos, a construción de grandes sepulturas colectivas.




    A finais do terceiro milenio comeza a esmorecer a cultura megalítica, que non consegue, como noutros lugares, manter a súa vitalidade cunha tecnoloxía metalúrxica. Semella, pola contra, que foron grupos humanos procedentes do sur do Douro os que foron introducindo unha utillaxe metálica que foi arrumbando progresivamente a tecnoloxía de base lítica propia do Neolítico megalítico. As consecuencias históricas que carrexa a difusión da industria metalúrxica son enormes, ao propiciar uns intensos intercambios comerciais, unhas formas sociais máis ríxidas e xerarquizadas e, en definitiva, un mellor dominio do medio por parte do home.




    A introdución da metalurxia en Galicia asóciase á cultura do vaso campaniforme, así denominada pola forma de sino invertido que caracteriza esta cerámica e que se localiza en Galicia entre o 2100 e o 1800 a. C.. Corresponde á etapa que se coñece como Calcolítico. Aínda que non se sabe moi ben se estes restos cerámicos campaniformes son froito de relacións comerciais co sur portugués ou dunha instalación definitiva de grupos humanos, parece seguro que os portadores de vasos campaniformes cumpriron un importante papel na procura das materias primas, na organización das relacións comerciais e, en conxunto, na difusión da metalurxia do cobre.




    A partir dos anos 1900-1800 a. C. deica o século VI, en que aparece con forza a cultura castrexa baseada na utilización do ferro, desenvólvese a Idade do Bronce, baseada na combinatoria de diferentes metais: o cobre, o estaño e o chumbo. Esta fase prehistórica do Bronce adoita dividirse en tres etapas. Un Bronce inicial ou “protoatlántico” que se estende ata o 1500 a. C. e que se caracteriza polo emprego do cobre na fabricación de pequenos puñais, de tradición campaniforme, atopados en cistas e acobillos. O denominado Bronce medio, acoutado entre o 1500 e o 1100 a. C., apresenta un desenvolvemento tecnolóxico máis importante, coa utilización do estaño para a fabricación do bronce, e unha extraordinaria riqueza artística, como poñen de relevo as xoias de ouro e, moi especialmente, o tesouro de Caldas de Reis, atopado en 1940, e composto de diferentes pezas de ouro macizo (arredor de 50 quilos), constituíndo, por tanto, o conxunto máis importante de xoias de toda a prehistoria galega. Finalmente, un Bronce final, “atlántico”, caracterizado polo emprego dunha metalurxia ternaria de cobre, estaño e chumbo, cerra esta primeira fase da metalurxia en Galicia.




    O desenvolvemento da metalurxia do cobre e bronce foi moi grande en Galicia pola súa riqueza mineral, especialmente en estaño, como tanto suliñan as fontes literarias clásicas. Isto provocou a creación dun auténtico foco metalúrxico dedicado á extracción de minerais, fabricación de instrumentos e mais á súa comercialización cara ao Mediterráneo ou nas costas atlánticas. A existencia de obradoiros artesanais e o descubrimento de acobillos ateigados de machados de tope (máis de trescentos se atoparon nalgún) testemuñan este esplendor metalúrxico.




    A sociedade do Bronce, xa desde a fase inicial, apresenta unha fasquía ben diferente da megalítica. Practica con máis intensidade a agricultura cerealista e a explotación de gando domesticado, pero tamén é capaz de establecer relacións comerciais con Bretaña, Inglaterra e, obviamente, co sur de Portugal e o Mediterráneo. A xerarquización social é agora ben nidia, aparecendo o enterramento individual e o emprego de xoias como signos de distinción social por parte dunha elite de tipo militar, belicosa pero tamén comerciante e controladora da actividade metalúrxica, que se sobrepón a unha poboación rural de orixe megalítica que segue a ocupar dispersivamente o territorio e a ter na agricultura e o gando a súa principal adicación. A decadencia da metalurxia do bronce e a progresiva introdución en territorio galego de pobos procedentes de Centroeuropa que eran coñecedores da técnica do ferro provocarán unha muda cicais substancial desta sociedade comerciante e guerreira do Bronce ata desembocar na cultura castrexa. Pero unha manifestación artística singular e de controvertida interpretación, como é a arte rupestre, serve de elo entre estas dúas fases culturais situadas de a cabalo da prehistoria e a historia.




    A arte rupestre consiste nun conxunto de gravados feitos ao ar libre sobre as rochas de granito que se coñecen como petroglifos. A súa cronoloxía, aínda que indecisa, semella estenderse desde os principios da Idade do Bronce deica ben entrada a cultura castrexa. En calquera caso, é na Época do Bronce cando estas insculturas acadan meirande difusión, o que permite concluír que existe unha estreita relación entre os petroglifos e a explotación e comercio dos metais. Dentro dunha concepción xeométrica xeral, a tipoloxía dos petroglifos apresenta variadas formas, desde motivos zoomorfos ou antropomorfos ata deseños xeométricos ou idoliformes, aínda que predominan as figuras de estilo esquemático sobre as de tipo naturalista. A súa distribución xeográfica é concentrada, ao se reduciren case exclusivamente ás rías de Pontevedra e Vigo e aos seus vales máis próximos. No val do Lérez e, especialmente en Campolameiro, atópase o núcleo principal da arte rupestre galega ou, polo menos, o mellor coñecido e conservado ata a actualidade.




    A CULTURA CASTREXA




    Durante a Idade do Ferro desenvolveuse en Galicia a cultura castrexa, que é o froito, segundo unha tradición historiográfica da que López Cuevillas é o autor máis sinalado, da fusión de elementos autóctonos e elementos culturais achegados polas sucesivas vagas de xentes chegadas desde Centroeuropa. Sería a expresión do que este prehistoriador chamou civilización céltica. Na investigación actual, non obstante, hai unha tendencia a minimizar a vella singularidade desta cultura, privilexiando o aporte do Bronce, ou ben confundíndoa coa implantación romana, na que tería adquirido o seu máximo esplendor. En todo caso, ponse menor énfase na visión invasionista que caracterizaba a vella interpretación que, desde Murguía, colocaba na achega dos celtas o valor esencial da cultura castrexa, para analisar o fenómeno castrexo como unha cristalización dun longo proceso endóxeno, procedente do Bronce final, consistente na definitiva sedentarización da poboación.




    A manifestación máis característica desta cultura, pola súa singularidade e abundancia, é un tipo específico de asentamento —que non exclúe outros—, o castro, de onde deriva a definición xenérica desta etapa. A cronoloxía da cultura castrexa, xa apuntada nas fontes clásicas como a Ora marítima de Avieno como comezada no século VI a. C., foi confirmada posteriormente polas excavacións de diferentes castros (Penarrubia, Borneiro, O Neixón), de modo que os seus inicios sitúanse certamente cara a mediados deste século, manténdose actividade nos castros, aínda que de forma intermitente, deica o século VI d. C. (castro asturiano de Mohías, 570 d. C.). A cultura castrexa abrangue, pois, máis dun milenio, pero despois da conquista romana a súa situación devén diferente, sendo, por tanto, o período que vai desde finais do Bronce deica a chegada das lexións romanas o máis especificamente castrexo.




    As fontes de que se dispón para o coñecemento da cultura castrexa son variadas. Están, en primeiro termo, as propiamente arqueolóxicas procedentes do estudo dos castros; tamén as epigráficas e artísticas, das que a cerámica e, en especial, a ourivería constitúen manifestacións senlleiras desta cultura; e, finalmente, as fontes literarias procedentes de autores clásicos. As informacións que estes proporcionan son, polo regular, moi xenéricas e atribuídas aos “pobos do Noroeste” ou “montañeses”, pero as descricións de Avieno, Strabón ou Plinio son importantes para o coñecemento da sociedade castrexa e a súa organización política. Nestas fontes formúlase un dos problemas que máis cautivou á historiografía galega, desde a época do romanticismo: ¿é celta a poboación dos castros Isto lévanos ao problema do celtismo.




    A consideración de que a poboación antiga que habitaba os castros era de raza celta é unha tradición que, despois de ter sido hexemónica na literatura e na historia, remanece hoxe aínda a nivel popular. Este arraigo do celtismo deriva das mesmas fontes literarias que, no caso de Avieno, aluden aos saefes celtas que desprazaran a pacífica poboación oestrymnia, e no caso de Mela, Strabón ou Plinio, que sitúan constantemente os celtici como ocupantes do Noroeste da Iberia. Pero, ademais destas referencias literarias, o celtismo atinguiu tal fortuna historiográfica debido a que historiadores románticos como Murguía e logo poetas de inspiración épica como Pondal situaron aos celtas como principal mito fundador da nacionalidade galega. O exemplo máis sobranceiro é o do historiador Manuel Murguía, quen na súa Historia de Galicia (1865) considera a raza celta como o elemento central na definición da nación galega, converténdose así o celtismo e mais a súa dimensión racial aria nun alicerce máis mítico ca histórico. Pero se este recurso ao celtismo é lexítimo e coherente na obra de Murguía e no contexto romántico no que agroma, non pode sosterse na actualidade esta exclusividade céltica da poboación castrexa. De feito, na historiografía actual o abano foi tan pendular que mesmo se nega de raíz que haxa rastros de celtismo na prehistoria galega, salvo nalgúns aspectos lingüísticos. A cuestión segue aberta.




    Esta poboación habitadora dos castros semella ser, máis ben, o froito de diferentes achegas raciais, das que xa falamos ao nos referir á etnia galega, e dos celtas que, en efecto, chegan a Galicia durante os primeiros séculos do último milenio a. C. Os celtas eran un pobo procedente das beiras do mar Caspio e das montañas do Cáucaso que, progresivamente, se foron desprazando cara ao occidente europeo, para penetrar na península Ibérica en dúas grandes vagas, entre o 950 e o 650 a. C. Desta derradeira vaga formaban parte os grupos europeos, compostos de celtas e doutros pobos arrastrados nesta andaina cara ao solpor, que se van instalando en Galicia despois de se teren introducido ao traveso da bacía do Sil, que é o lugar de entrada natural a Galicia, ata tempos modernos, desde as anchas terras da meseta. O que non sabemos é cal era a dimensión destas vagas celtas procedentes do exterior. De acordo con J. De Hoz (1997), “os celtas que penetraron en Galicia non eran mumerosos”, de modo que tiveron que se adaptar ás “circunstancias atopadas”, isto é, ás formas de asentamento das poboacións indíxenas. Dito doutro modo, as serpentes ou saefes non acabaron cos oestrymnios, senón que se fundiron con eles nunha precoz expresión do sincretismo galaico.




    O máis sobranceiro aporte destes grupos de orixe centroeuropea era a técnica do ferro, descoñecida pola poboación autóctona. A cultura castrexa apreséntase, por tanto, como unha fusión de formas e técnicas procedentes do Bronce e estes novos contributos procedentes do horizonte cultural hallstático e post-hallstático, sen que se chegue a incorporar aquí a técnica coñecida como de La Tene. Pero só a existencia dun fenómeno de tanta intensidade como foi a construción dos asentamentos castrexos proba a fortaleza e importancia destas contribucións culturais europeas. O que continúa a ser motivo de controversia é a avaliación da época castrexa como froito da chegada dos celtas (postura chamada invasionista) ou un resultado evolutivo dos elementos culturais autóctonos. A pesar da escaseza de restos arqueolóxicos que testemuñen a relevancia da achega céltica, hai outros indicadores como os propiamente lingüísticos e relixiosos que polo menos serven de fundamento dun substrato céltico para o mundo castrexo. De feito, a lingua parece ter tido un peso decisivo na visión que os romanos deron da poboación castrexa coa que se atoparon, o que reforza este perfil céltico da Gallaecia, pero o coñecemento desta lingua é ben escaso. Por razóns ben diferentes ás da época romántica, o celtismo segue a ser un elemento de discusión sobre a identidade de Galicia.




    Pero volvamos aos castros. O castro caracteriza, como forma arquitectónica e como modo de asentamento humano, o hábitat de amplas zonas do noroeste peninsular durante a Idade do Ferro. O territorio que ocupa actualmente Galicia, o norte de Portugal ata o Douro e terras limítrofes asturianas constitúen o núcleo básico e mellor definido desta cultura dos castros. Os castros son, en palabras de López Cuevillas (1954), “recintos fortificados, de forma oval ou circular, provistos dun ou varios muros concéntricos, precedidos xeralmente do seu correspondente foxo, e situados, os máis deles, no cume de outeiros ou montañas”. O castro é, por tanto, unha construción que apresenta un carácter defensivo, como denotan o seu emprazamento en lugares altos e as súas fortificacións e foxos, pero tamén servía de lugar de residencia. Por primeira vez na historia de Galicia, aparece un tipo de arquitectura estable de tipo doméstico e non funerario.




    En efecto, no interior dos castros atopáronse, despois de se teren feito excavacións, restos de vivendas e construcións anexas e, mesmo, unha rudimentaria urbanización, como pode verse no castro de Viladonga, aínda que a ordenación interior deste castro poida deberse a influencias romanas. As vivendas castrexas eran, ben de forma circular e oval, ben cadradas e rectangulares, aínda que predominan as formas circulares e considéranse, ademais, de orixe máis antiga, mentres que as cadradas asócianse cos efectos da romanización. As vivendas, de pequenas dimensións, foron construídas inicialmente con materiais perecedeiros (terra e ramallas) e, logo, con pedra. Algúns castros de grandes dimensións acollían un grande número de vivendas que chegaban a formar barrios e a ter servizos colectivos, como apresentan as citanias de Briteiros, Sanfíns (Portugal) e Santa Trega ou os castros de Coaña (Asturias) e San Cibrán de Lás.




    Malia a existencia dunha arquitectura doméstica e case urbanística no seo dos castros, non todos eles amostran signos de estaren habitados. Hai unha alta porcentaxe de recintos sen vivenda que parece foron construídos coa finalidade de ser un refuxio de guerra ou, mesmo, residencia temporal. É probable tamén que algúns destes castros que non apresentan vestixios de habitación humana foran erguidos ao longo das diferentes fases da loita contra as tropas de Roma.




    O número de castros existentes en Galicia, malia a súa dimensión, non se coñece con certeza. Os cálculos oscilan desde os 1.300 que apuntara o “anticuario” Barros Sivelo no século XIX ata os 5.000 que, avaliados por outros autores, acepta López Cuevillas en tempos máis recentes. A verdade é que, na falla dunha catalogación exhaustiva, teremos que acreditar de mellor gana nas aprezacións que fixo o xeógrafo Abel Bouhier, que sitúa a amplitude do fenómeno do que el chama a castrización, nuns 2.000-2.500 castros, que xa non son poucos. Pero máis importante que o número é, sen dúbida, a súa distribución sobor do territorio, cuestión na que nos fixo reparar o autor galo denantes aludido. En efecto, o reparto dos castros non é igualitario xeograficamente, pois da enorme rareza que teñen en zonas coma o sudeste de Galicia ou as montañas setentrionais, onde se rexistra un castro cada corenta ou cincuenta quilómetros cadrados, chegamos á fartura castrexa de comarcas como a Ulloa, Deza, Tabeirós ou as Mariñas, onde hai castros cada seis ou sete quilómetros cadrados. Esta distribución dos castros permite establecer unha estreita relación entre as terras fortemente poboadas de mámoas (coa excepción da zona montañosa setentrional: Muras, Monfero, As Pontes, Capela...) e as que tamén aparecen cheas de castros, sendo a coincidencia ben notoria nesa ampla zona central de Galicia na que predominaron as agras como forma de organización agraria.




    O emprazamento dos castros e o seu reparto espacial teñen non só correspondencia no Megalítico, senón, e sobre todo, na posterior historia de Galicia, onde é doado comprobar como á beira dun castro se fundou logo unha ermida ou unha igrexa parroquial e como, ao redor dos castros, se foron delimitando as mesmas aldeas e parroquias. A pervivencia dos castros como lugar de asentamento da poboación vén confirmada polo posterior hábitat agrario e non deixa de a reforzar a intensa tradición folclórica que os mesmos castros concitaron na cultura popular galaica, tan repleta de contos de mouros escondidos nos castros. O elevado número de recintos castrexos construídos e a súa distribución espallada e individualizada (non hai, evidentemente, dous castros xuntos) confirman as tendencias que, en canto aos asentamentos da poboación, observaramos na cultura megalítica e que volveremos notar en distintas fases da historia galega: forte humanización da paisaxe, pero espallamento dos asentamentos humanos sobre o territorio. Esta orientación axuda a explicar tamén algúns dos riscos básicos da economía e da sociedade dos castros.




    A economía castrexa foi someramente descrita polos autores clásicos, pero as análises posteriores feitas sobre restos arqueolóxicos e paleontolóxicos permitiron completar aquelas informacións. Resulta ben coñecido o relato do grego Strabón quen, na súa Xeografia da Iberia, alude ás formas de vida dos habitantes da parte setentrional da Iberia:




    Todos estes habitantes da montaña son sobrios: non beben senón auga, dormen polo chan, e levan cabelos longos ao modo feminino, aínda que para combater cinguen a fronte cunha banda. Comen principalmente carne de castrón [...]. Nas tres cuartas partes do ano, os montañeses non se manteñen máis que de landras que, secas e trituradas, moen para faceren un pan que pode gardarse moito tempo. Beben zythos [cervexa] e o viño, que escasea, despois de feito, consómeno de camiño nos grandes festexos familiares. No canto de aceite, usan pingo. Comen sentados sobre escanos construídos arredor das paredes, aliñándose neles segundo as idades e dignidades. Os alimentos fanse circular de man en man. Mentres tanto, beben, danzan os homes ao son das frautas e trompetas, brincando en alto e caendo de xeonllos.




    A descrición desta alimentación é, como suliñou X. C. Bermejo (1985), claramente ideolóxica, ao contrapoñer os alimentos propios do mundo selvaxe (landra, cervexa, manteiga) aos clásicos da civilización mediterránea (a triloxía de trigo, viño, aceite); pero a información de Strabón tampouco nega a existencia dunha agricultura, aínda que rudimentaria, e un aproveitamento do gando, todo isto completado coa caza e a colleita de froitos silvestres. Na realidade, a actividade económica da poboación castrexa era máis intensa e diversificada do que suxire este texto clásico.




    A economía castrexa pousaba nunha base agrícola e gandeira, pero tamén se practicaba a caza e o marisqueo, extraíanse importantes riquezas das minas e mantíñanse, asemade, intercambios comerciais de diferente rango. A agricultura era de base cerealística, con cultivos como o millo miúdo e o trigo (do que se colleitaban varias especies), plantas leguminosas coma as fabas e os chícharos, dispoñendo dun instrumental agrícola importante (fouces e aixadas) e de muíños de man. O gando explotábase de forma dobre: por unha banda, o gando domesticado do que aparecen restos en diferentes castros (cabras, ovellas, porcos, cabalos e vacas) e que tampouco está ausente dalgunhas representacións artísticas; por outra, o gando selvaxe era obxecto de caza, como amosan os restos de porcos bravos e cervos atopados nalgúns castros. Tamén restos castrexos documentan a práctica do marisqueo (ostras, lláparas, ameixas, percebes...) e a pesca mariña en augas próximas á costa, por parte dos habitantes dos numerosos castros espallados pola beira marítima, tanto atlántica como cantábrica.




    Un complemento desta actividade económica orientada á obtención de alimentos que integrarían a dieta cotiá dos castrexos, era a explotación dos recursos mineiros, proseguindo así unha laboría de tanto trafego xa na Idade do Bronce. A explotación de estaño, ferro, chumbo e, moi en especial, de metais preciosos como o ouro fixeron posible o desenvolvemento dunha potente metalurxia e o perfeccionamento de técnicas de explotación que logo serían adoptadas polos romanos. A mesma ourivería castrexa, a maiores das loanzas que os textos clásicos aportan, constitúe un bo indicativo desta actividade mineira e das posteriores técnicas de elaboración de pezas tan rematadas coma os torques, brazaletes, arracadas e diademas. Os intercambios comerciais, froito desta actividade económica aprezablemente diversificada, existiron tanto no ámbito interno da área castrexa coma cara ao seu exterior. Comerciábase cos metais, pero tamén coa cerámica e con outros produtos máis perecedeiros. Strabón indica que os castrexos, no canto de usaren moeda, trocaban os seus produtos ou, noutros casos, empregaban pezas recortadas de prata. Pero a investigación arqueolóxica non atopou polo de agora restos de tales moedas, sendo máis probable que, en razón da configuración dos castros, os intercambios se efectuasen por medio do troco. Fóra da área castrexa, o comercio máis importante realizábase cara ao sur da Península e, probablemente, tamén cos diferentes fisterras atlánticos europeos.




    A complexidade que amosa a actividade produtiva das xentes dos castros permite adiviñar que a súa estrutura social tamén se adaptou a estas necesidades. A sociedade castrexa aparece moito mellor descrita nos autores clásicos do que acontece coa economía, en especial na obra de Strabón, pero ocorre que estas informacións, despois de teren un grande predicamento historiográfico, están sendo actualmente moi criticadas, mesmo por autores que as empregaron a miúdo. No seu canto, trátase de explotar ao máximo as fontes arqueolóxicas e, en especial, as epigráficas de época romana, pero a súa interpretación resulta ser, polo de agora, abondo controvertida.




    Tradicionalmente, considerábase a sociedade castrexa como unha sociedade xentilicia, desde os clásicos traballos de Caro Baroja ata os máis recentes de C. García Martínez ou Bermejo Barrera, na que a cohesión social viña asegurada polos lazos de sangue e non ao traveso dunha estrutura política asimilable a formas análogas ao estado. Esta forma de organización social, a gens ou gentilitas, entendíase que sería o modelo predominante de integración suprafamiliar no seo das comunidades indíxenas da Hispania de influencia céltica , antes da chegada dos romanos e mesmo despois. Pola súa banda, X. Pereira Menaut (1997) ten argumentado que se ben esta organización xentilicia é predicable de case toda a Hispania céltica, dela hai que quitar a Gallaecia, onde, segundo este autor, non hai “nin unha soa gens, gentilitas nin testemuño ningún de organización xentilicia”, motivado por dúas razóns. Porque, en primeiro lugar, os restos epigráficos relativos ao “C invertido” exclúen a existencia de gens e, amais, só aparecen en territorio da antiga Gallaecia; e, en segundo lugar, porque as institucións xentilicias perduraron na Iberia interior ata o século V, mentres que en Galicia a finais do século I desaparecen os castella, que serían os seus equivalentes. De todo isto dedúcese que, no tocante a formas de organización social, o que “aparece en Gallaecia é exclusivo dela”.




    Á parte da caracterización global desta sociedade castrexa, cómpre distinguir diferentes unidades sociais que, a modo de círculos concéntricos, vertebrarían toda a estrutura social castrexa. A unidade de menor rango debía de ser a familia, seguida nunha segunda instancia pola centuria e, finalmente, polo populus, tan abondosamente descrito nas fontes literarias. Se ben parece evidente que, por riba dos lazos familiares, había grupos de persoas que compoñían unha unidade diferenciada, non se sabe moi ben cales eran as súas funcións e qué gradación habería entre delas. En principio, non pode dubidarse da existencia de varios populi que tiñan unha referencia territorial que, en moitos casos, foi respectada polas futuras divisións eclesiásticas altomedievais. Entre estes populi, citados por Plinio, son de suliñar, á parte os mesmos callaeci, outros como os nerios, moradores das terras de Bergantiños, os caporos, nas terras de Compostela, os grovios, nas terras do Condado e de O Rosal, os supertamaricos, na beira dextra do Tambre, os lemabos, na depresión monfortina, os limicos, habitantes da Limia, os artabros, das Mariñas betanceiras, ou os albiones, pousados no norte lugués. Estes populi, tamén aludidos ás veces como civitas nos textos epigráficos, constitúen comunidades indíxenas ás que declaran pertencer non só individuos, senón tamén outras formas intermedias de organización social.




    Estas formas intermedias foron designadas durante moito tempo como centurias, a partires da lectura, vixente desde A. Schulten ata A. Tranoy, do “C invertido” das inscricións epigráficas co significado de centuria. Esta interpretación foi rexamente negada por algúns autores (Ma. L. Albertos ou X. Pereira Menaut), argumentando que detrás dese signo o que hai non son centurias, senón castella, isto é, unha referencia a pequenas comunidades, integradas nos populi, pero con certa autonomía, e que vivirían nun castro (castellum) ou ao redor del. Da interpretación das centurias como organizacións supra-familiares, de carácter político e militar, dirixidas polos destacados na guerra, pasariamos a unha interpretación da organización social máis vencellada co hábitat e co modo de ocupación do territorio. Porque estas comunidades coñecidas como castella podían facer pactos de hospitalidade con outras, tal como indica a inscrición do Courel, do ano 28 d. C., e servían para identificar, ata o remate do século I d. C., a orixe dos individuos. Non obstante, que a partir desta data desaparecesen este tipo de inscricións epigráficas aconsella cautela na interpretación máis “política” que “familiar” da sociedade castrexa.




    En calquera caso, non pode obviarse o feito de que a sociedade castrexa era unha sociedade belicosa, cunha distribución social da riqueza moi desigual e con símbolos evidentes de xerarquización interna. A presenza de ricas xoias, a existencia dunha importante escultura representadora de guerreiros e a mesma disposición defensiva dos castros, son eles todos datos indicadores de que hai neste mundo castrexo, tan sequera, unha minoría, dirixente, máis ou menos militarizada, probablemente de orixe céltica, que se sobrepón a unha poboación numerosa e espallada sobre o territorio e que, ademais, amosa unha gran vitalidade relixiosa.




    A relixiosidade do mundo castrexo era moi intensa. Cerca dun cento de deuses rexistra o panteón castrexo, abundancia que suxire moi variadas interpretacións; ben que se trate dunha proba de politeísmo, ben que sexa a resultas de recibir unha mesma divindade diferentes advocacións, ou ben que, efectivamente, haxa diferencias locais (por exemplo, entre cada populi) ou cronolóxicas importantes no conxunto de deidades computadas. De calquera xeito, esta relixiosidade non supuxo a existencia de templos nin de grupos de sacerdotes organizados, do tipo dos druídas, tan frecuentes nas tradicións célticas e que Murguía situou con certeza tamén entre a poboación galaica. Con todo, as prácticas relixiosas eran moi frecuentes, realizándose sacrificios de animais e, mesmo, de persoas. Dada a contaminación que as fontes literarias conteñen entre a relixiosidade castrexa e a existente en época romana, non é doado establecer as funcións que cumpre esta morea de divindades rexistrada pola epigrafía. Parece que o deus das montañas que se reputaba como o principal do panteón castrexo (asimilable ao clásico Xúpiter) é un deus puramente romano. Pero outro tipo de divindades, como o deus da guerra, Mars Cosus, está perfectamente testemuñado, así como o deus Bandua, asociado á protección da comunidade. Tamén se rexistra unha grande cantidade de deuses menores, especie de xenios benéficos ou maléficos, protectores dos pobos, dos animais, ou relacionados coas augas, os bosques e, en especial, coas encrucilladas dos camiños. Estes Lares Viales mantiveron grande importancia tamén na época romana e, en certo modo, perviviron deica a actualidade nas lendas e tradicións populares relativas aos cruceiros e petos de ánimas. O cristianismo, desde o propio Martiño de Braga ata os tempos máis recentes, terá que enfrontarse non sempre con éxito con esta tradición paganizante de moitas prácticas relixiosas da poboación galega.




    ROMANIZACIÓN: DE CALLAECIA GALLAECIA





    A incorporación de Galicia ao Imperio Romano efectuouse nunha data serodia, en tempos do emperador Augusto e nunca dun modo completo. O territorio máis occidental da Iberia, que estaba ocupado por tribos coñecidas como os callaici, astures e cantabroi, mantivo unha relación especial coa metrópole de Roma, ao conseguir fusionar con éxito moitas das súas institucións sociais e culturais coas pautas procedentes dunha cultura superior, como a romana. Despois da conquista militar, realizada en diferentes fases de desigual dureza, o territorio galaico, na dimensión administrativa que chegaron a lle dar os romanos, sufriu unha serie de transformacións que ben poden considerarse definitivas na conformación histórica de Galicia.




    A primeira mudanza foi, sen dúbida, a mesma adopción do nome de Gallaecia, que chega a se impor ao resto dos topónimos da zona para designar con el a provincia máis ulterior da Hispania. Foi no século III cando a Gallaecia adquire, coa reforma do emperador Diocleciano, este rango de provincia, que fai deste modo xustiza á definición que, anos antes, fixera un individuo finado na Tarraconense, que tivo como desexo derradeiro ser coñecido, na súa inscrición funeraria, pola súa condición de callaecus. Ao propio tempo, o proceso de romanización provocou unha segunda mudanza nas bases económicas da poboación, grazas á estabilización da agricultura e á creación, malia que serodia, dun réxime de villae. A intensificación da explotación da riqueza mineira, verdadeiro obxectivo da presenza romana no noroeste ibérico, contribuíu asemade á transformación dos montañeses de que falara Strabón. E, en fin, a difusión dunha lingua universal, como o latín, o mesmo que a introdución de novas formas relixiosas, polas que penetrará o cristianismo, serven de vieiros polos que Galicia se incorpora á cultura romana. En acaída imaxe oteriana, combínase en Galicia a forza da espada e o vigor da fe cristiá: “aguia do imperio” e “barca apostólica”.




    Pero se a influencia da cultura romana foi tan grande que, sen ela, Galicia sería outra cousa, non pode pensarse que se trate dunha simple aculturación ao estilo colonial contemporáneo ou dunha imposición manu militari. Pola contra, hai unha confluencia entre as tradicións indíxenas —que, mesmo, se potencian en moitos casos coa chegada dos romanos— e a impronta romanizadora, que permite falar dunha sociedade galaico-romana que achega a súa especificidade a unha romanización considerada tradicionalmente moito máis débil do que a exercida sobre as xentes da Bética ou da Tarraconense. O “espertar cultural” dos séculos IV e V dará cumprida conta desta realidade histórica. E aínda cabería engadir que a importancia da romanización en Galicia non se pode medir unicamente en razón do degrau de implantación de institucións especificamente romanas (administrativas, culturais ou relixiosas), senón desde a perspectiva de que Roma actuou en Galicia a modo dun “axente revelador” da riqueza cultural que aquí existía, pero que non era historia. Roma historizou e puxo en valor o legado castrexo.




    O territorio que logo constitúe a Gallaecia romana foi conquistado e dominado por Roma despois de diferentes guerras que se dividen en dúas fases e varias etapas cronolóxicas. O que resulta hoxe máis problemático é aquilatar a verdadeira dimensión da resistencia castrexa á presión militar das lexións romanas. Pois se é unha tradición historiográfica fondamente arraizada que no episodio do monte Medulio se simboliza toda esa oposición, more Numancia, dos castrexos a se deixaren asoballar polos romanos, tamén é certo que non se sabe hoxe máis do Medulio do que Paulo Orosio escribira no século V, isto é, que se atopaba á beira do río Miño. A resistencia foi, pois, tribal e colectiva, sen que fique memoria de ningún caudillo castrexo: “non existiu un Vercingetórix, nin un Viriato”, ten aseverado C. Torres (1982). Con todo, a conquista e anexión das tribos occidentais ao Imperio Romano non foi tarefa doada, pois durou máis dun século.




    A primeira fase da conquista é, en expresión de A. Tranoy, a lusitana, durante a que teñen lugar diferentes episodios, ben de exploración do territorio, ben de castigo, pillaxe ou enfrontamento bélico. A primeira campaña militar foi a realizada no ano 137 a. C. por Décimo Xuño Bruto, que chegou ás beiras do Miño, despois de atravesar o río Limia, considerado como o río do esquecemento, segundo o relato de Floro, quen afirma que Bruto “penetrou cara ao interior dos pobos célticos, lusitanos e todos os galaicos”, recorrendo “vencedor o litoral do océano”. Retornado a Roma, Bruto será alcumado de Callaicus, como premio a esta primeira incursión de castigo no territorio do norte da Lusitania. De acreditar no relato de Orosio, o xeneral romano tería matado a cincuenta mil callaici e levado presos para a capital do Lacio outros seis mil.




    Despois desta primeira manifestación da forza militar dos romanos, varias expedicións máis partiron da Lusitania con destino ás rexións norteñas, azunadas non só pola ansia de anexionar o territorio senón, e sobre todo, de procurar as riquezas minerais das míticas illas Cassitérides. Así, nos anos 96-94 a. C. teñen lugar as campañas de Craso, pola Lusitania e Galicia; no ano 74, a expedición de Perpenna e nos anos 61-60, a máis importante de todas, con Xulio César de cabezaleiro. Esta incursión de César realízase por vía marítima e chega a Brigantium, situado no golfo Artabro, no centro do que se reputaba daquela ser a vía de saída do estaño. César non só perseguía a pacificación do territorio dos callaici, senón tamén a descoberta e control de novas rutas de acceso ás riquezas minerais da Iberia. Con el remata a fase lusitana da conquista.




    A segunda fase da conquista é a astur-cántabra, que se desenvolve en tempos de Augusto, durante os anos 29 a 19 a. C. O propio Augusto veu a dirixir as expedicións de conquista. Este despregue militar das tropas romanas permite aventurar que, con Medulio ou sen el, a resistencia das tribos castrexas ou dalgúns dos seu populi, tivo que ser pertinaz. O remate das guerras cántabras deu cabo non só á resistencia das tribos e populi do noroeste, senón que abriu a chamada “pax augusta” dentro do Imperio Romano. O remate das guerras cántabras pechou o templo de Xano, abrindo o longo período da pax romana.




    Superada a longa fase de conquista do territorio, veu de camiño o proceso de organización do mesmo. Unha serie de transformacións no plano administrativo, urbanístico e roteiro mudan a faciana da Gallaecia. Despois do ano 19 a. C., o territorio fica integrado provisoriamente na provincia da Lusitania e, logo, na de Hispania Citerior, con capital en Tarragona. Con todo, aínda por varios decenios é considerado este territorio como rexión non pacífica e, por tanto, fica suxeito a unha vixiancia especial de tipo militar.




    O primeiro froito da conquista é a creación de tres cidades que levarán o nome de Augusto: Bracara Augusta, que corresponde á actual cidade portuguesa de Braga; Asturica Augusta, nome da actual Astorga, capital da maragatería, e Lucus Augusti, que é a actual cidade galega de Lugo. Estas cidades constitúen o triángulo básico da Galicia romana, pois foron os principais núcleos urbanos durante toda a dominación romana e as capitais dos seus respectivos conventos: bracarense, asturicense e lucense. Estes conventos foron creados ao longo do século I d. C., téndose consolidado xa en tempos do emperador Vespasiano. Os seus límites eran coñecidos de forma moi aproximada, aínda que a influencia desta división conventual romana remaneceu amplamente na historia de Galicia. De acordo coa descrición que Plinio fixo dos seus populi, o seu potencial demográfico era notable:




    A estes [os cántabros] están unidos 22 pobos dos Astures, divididos en Augustanos e Transmontanos, con Astúrica, magnífica cidade. Fronte a estes están os Gigurros, os Paesicos, os Lancienses e os Zoelas. O número de toda a poboación é de 240.000 homes libres.




    O convento Lucense ten ademais dos Célticos e Lemavos, 16 pobos de nome descoñecido e bárbaro, pero ten case 166.000 homes libres.




    Do mesmo modo, o convento Brácaro ten 24 cidades e 285.000 homes dos que, ademais dos Brácaros, poden nomearse sen fastío os Bíbalos, os Coelernos, os Callaicos, os Equaesos, os Limicos e os Querquenos.




    Os conventos, denominados “xurídicos” por Plinio, tiñan un papel administrativo ao servir de circunscrición para exactores e demais funcionarios, un papel relixioso de estímulo do culto ao emperador e, obviamente, un papel xurídico ao serviren de centro de administración da xustiza a un nivel inferior ao da provincia. Os conventos constituían unha realidade civil fronte ao carácter militar dos distritos, sendo a súa misión última a de procurar unha noción de unidade dentro dun poboamento moi disperso como era o galaico.




    A integración administrativa da Gallaecia no Imperio, aínda que iniciada coa conquista, coñeceu a súa etapa decisiva durante o reino dos Flavios, na que ademais de se configuraren os conventos, instalouse no confín do convento asturicense un importante continxente militar (a Legio VII Gemina) e tamén se estabilizou unha estrutura administrativa, que se centra sobre todo en Astorga. A presenza en Galicia de legados xurídicos e militares, procuradores e outros funcionarios amosa o funcionamento da administración imperial e o control exercido sobre o territorio.




    Un factor decisivo para asentar esta organizacion do territorio foi a rede de comunicacións trazada despois da conquista. Esta rede roteira está composta de diferentes vías ou calzadas que enlazaban as tres cidades fundadas por Augusto e a infraestrutura urbana creada, sobre todo, en época flavia. As vías que atravesaban o territorio da Gallaecia foron descritas, ao principio do século III, no Itinerario de Antonino e numeradas do seguinte modo:




    

      	
a) Vía XVII, de Braga a Astorga, pasando por Chaves.




      	
b) Vía XVIII, denominada “nova”, por ser construída serodiamente, en época flavia, que enlazaba a Braga con Astorga, pero ao traveso da actual provincia de Ourense entrando nela por Portela de Homem e saíndo por Valdeorras; desta vía coñécense numerosos miliarios e mansións, como a de Aquis Querquennis (Bande) ou a de Salientibus (Baños de Molgas).




      	
c) Vía XIX, que ía de Braga a Lugo, por Aquis Celenis (Caldas) e Iria Flavia, e logo desde a cidade lucense seguía cara a Astorga, atravesando o Bierzo.




      	
d) Vía XX, que seguía a mesma dirección que a anterior, pero máis pola costa, pois segundo o texto ía “per loca marítima” deica Brigantium e desde esta mansión, por Lugo, ata Astorga.


    




    Estas grandes rutas de comunicación terrestre dispoñían cada unha de varias vías secundarias. Pero o máis importante a suliñar é que esta rede viaria se resume na unión de Braga con Astorga, pola importancia dos recursos mineiros da zona asturicense e, ademais, por seren as cabezas dos dous conventos máis activos e poboados da Gallaecia romana. As mansións construídas ao carón das calzadas están situadas, en moitos casos, en zonas de augas termais.




    “VILLAE” E “RUINA MONTIUM”




    Canda a conquista e organización administrativa do territorio, van tendo lugar diferentes mudanzas de carácter económico. As máis importantes refírense á transformación do hábitat agrario, onde se introducen novas formas de explotación da terra como as villae, e á explotación sistemática dos recursos mineiros, dos que era tan rico o subsolo galego e por iso tan cobizado polos romanos.




    A transformación do hábitat parece elemento decisivo para a comprensión da formación da paisaxe histórica de Galicia, pero é proceso lento e difícil de situar no tempo. En principio, cabe dicir que a conquista romana non supuxo o abandono inmediato do hábitat castrexo, senón que, pola contra, parece que seguiu en vixencia durante un século, aproximadamente. Á parte as evidencias procedentes de castros romanizados pero xa habitados de vello, dáse o caso do castro de Monte Mozinho, situado no limes meridional do convento bracarense, que foi construído durante a conquista romana ou, mesmo, despois dela. O abandono dos castros non foi, por tanto, condición da pax romana, pero tampouco o hábitat castrexo durou toda a romanización. En efecto, a fins do século I, nesa época Flavia na que tantas mudanzas acontecen en Galicia, comezaron a se abandonar os recintos castrexos e a se instalar a poboación nas chairas estesas ao pé dos castros e nos vales fluviais. As razóns deste cambio de hábitat sería, a xuízo de X. Pereira, a estensión do ius Latii a todos os habitantes da Hispania e a subseguinte reestruturación das comunidades indíxenas (os populi); cambios aos que se suma unha evidencia epigráfica: deixan de rexistrarse os “C invertidos”que, na interpretación deste autor, significaban castella, isto é, castros ou asentamentos fortificados.




    Este abandono dos castros non é, como tantas veces acontece na historia de Galicia, un feito definitivo. Haberá reocupacións posteriores. Pero, mentres tanto, este fenómeno obriga á poboación a mudar as prácticas agrícolas, crear un hábitat rural novo e, sobre todo, fundamenta sobre novas bases a posesión da terra. Neste contexto é no que aparecen as villae (precedentes das vilas medievais) que constitúen a principal forma de asentamento e explotación difundida polos romanos.




    As villae eran explotacións agrícolas de tipo estable, dirixidas por un grande propietario, altamente romanizado, que dispoñía dun instrumental agrícola desenvolvido e que tiña abondosa man de obra que, na Gallaecia, non consta que fose de tipo escravista. A introdución do sistema de villae é serodio, non se tendo repertoriado máis dunha ducia delas durante os dous primeiros séculos do Imperio, concentrándose, ademais, no convento asturicense. Por esa razón, conclúe o estudo de A. Tranoy, “non se pode falar apenas dun desenvolvemento das villae nos tres conventos do noroeste antes do século III”. Pola contra, nos séculos III e IV, as villae difúndense con forza polos tres conventos, téndose testemuñado, polo de agora, a existencia de 28 destas explotacións agrícolas no convento de Braga, 32 no de Asturica e 15 no de Lucus.




    A explotación dos recursos minerais foi “o obxectivo esencial do interese económico” (A. Tranoy) dos romanos sobre o noroeste hispánico, unha sorte de California do Imperio. Levados pola sona que estas terras tiñan de ser moi abondosas en metais, os romanos despregaron aquí enormes esforzos e aplicaron técnicas de extracción dos minerais que perfeccionaron as que xa se viñan empregando desde a Época do Bronce. Entre os metais procurados polos romanos estaban a prata, o estaño e, en especial, o ouro, que deixou, como testemuño, esa grande cantidade de topónimos del derivados: Ouro, Oural, Ourille... Os métodos de extracción dos metais son coñecidos a través da descrición detallada que deles fixera Plinio, na súa Historia Naturalis, pois o autor fora procurator da provincia de Hispania Citerior. Unha forma de aproveitamento era peneirar as áreas auríferas do leito dos ríos, para o que chegaron a desprazar cursos fluviais, como o do Sil en Montefurado. Outro método era o de excavación a ceo aberto, como fixeron nas minas do Courel. Pero o procedemento máis depurado foi o da ruina montium, que foi o practicado na serra do Teleno e nas Médulas. Tal como o conta o propio Plinio:




    O ouro encóntrase no mundo coñecido de tres maneiras diferentes. Encontrase como pebidas nos ríos; extráese, doutro modo, escavando pozos, e tamén se encontra mediante o derrubamento de montañas.




    O método último supera, quizais, os traballos dos xigantes. Por medio de galerías levadas a grandes distancias, escávanse as montañas á luz dunhas lanternas [...]. Acabado o traballo de escavación, socávanse os cruzamentos dos arcos das galerías, comezando polos do fondo. O derrubamento anúnciase cun sinal que só percibe o vixilante que está no cume da montaña. Coa súa voz e xesto, organiza a retirada dos obreiros, mentres que el mesme descende do seu posto.




    A montaña furada fúndese e esborrállase cun estrépito que apenas podería concibir humana imaxinación. E ao mesmo tempo, no medio dun rebumbio dunha violencia incrible, os mineiros observan, vencedores, o esborrallamento da natureza.




    Non obstante, non é ouro aínda o que posúen. Para lavar estes cascallos, desvíanse cursos de auga desde a cima das montañas, frecuentemente desde unha distancia de cen millas.




    A produción mineira galega era moi elevada. A fins do século I, Plinio calculaba que se extraían das minas galegas unhas vinte mil libras de ouro, isto é, unhas seis toneladas e media de ouro por ano, cantidade que suporía, segundo os cálculos de A. Tranoy, o sete por cento dos ingresos de todo o Imperio Romano durante a época Flavia. Esta actividade mineira, que concentrou a unha enorme masa de man de obra, moita dela inmigrante e algunha dela escrava ou, polo menos, damnati ad metalla, non minguou ata as derradeiras datas da dominación romana. Entre os diferentes centros de extracción dos metais, é de salientar o eixo Miño-Sil e as zonas de aluvión da actual provincia de León, o que explica o papel central que, no plano administrativo e militar, tiña a cidade de Astorga.




    Cambios no hábitat ou reestruturación dos asentamentos castrexos, introdución do sistema das villae e, sobre todo, explotación mineira en grande escala constitúen as principais transformacións que, na orde material, achega a romanización. O proceso achega tamén unha infraestrutura administrativa e viaria que posibilita o comercio e os intercambios, non só de metais, senón de cerámica, produtos agrarios mediterráneos (viño, aceite) e produtos mariños. Pero non toda a Gallaecia apresentaba, despois de tres séculos de dominación romana, unha mesma fasquía. O convento bracarense aparece como o máis desenvolvido e máis relacionado con Roma, o asturicense centrado na explotación mineira e o lucense, máis retrasado economicamente e culturalmente. Situación que, en boa parte, prolonga a desigualdade que xa atoparan os romanos ao chegaren ao noroeste. Diverxencias que tamén se advirten na configuración da sociedade galaico-romana e nas manifestacións culturais e artísticas da mesma.




    Con todo, unha das principais características da romanización do noroeste ibérico foi que se produciu unha síntese entre a forza do proceso romanizador e a vitalidade dos valores autóctonos, ata o punto de que moitos dos elementos da cultura castrexa acadaron un enorme desenvolvemento durante a dominación romana. Indicios desta vitalidade da sociedade indíxena son a conservación da onomástica autóctona, que resulta máis frecuente precisamente no convento máis romanizado como é o bracarense, e tamén a pervivencia dos populi e das mesmas organizacións sociais intermedias como as centurias, que manifestan o seu vigor ata finais do século I. Dada ademais a escasa implantación das villae e os preferentes esforzos despregados polos romanos no sector mineiro, as aristocracias locais indíxenas, con distinto grao de romanización, manteñen parcialmente a súa identidade.




    O campo da relixiosidade quizais sexa un dos máis ilustrativos desta conxunción das tradicións indíxenas e a romanización. Introdúcense os cultos romanos, pero, ao longo do Alto Imperio (séculos I-III), o elemento dominante da vida relixiosa é o mantemento das tradicións locais. As inscricións epigráficas relativas a deuses non romanos son moi frecuentes: 86 testemuños no convento bracarense, 48 no lucense e 25 no asturicense. Os nomes de divindades máis frecuentemente mencionados son os de Bandua e Nabia, relacionada a primeira coa autoridade e a segunda coa auga. As características que adornan os cultos indíxenas nesta etapa son a súa vitalidade e a permanencia, sendo as rexións máis abertas á romanización “as que coñeceron a maior densidade de cultos” (A. Tranoy). O sincretismo cultural é, pois, unha das características desta sociedade galaico-romana.




    Pero, ao tempo, a lingua latina é progresivamente implantada na Gallaecia, sobre todo a partir de Braga e Asturica, o que dá a medida da importancia da romanización. As propias tradicións e valores indíxenas deveñen historia a través do latín. Máis que dunha débil romanización, habería que falar, con A. Tranoy, “dunha converxencia entre o dinamismo local e as contribucións exteriores”, do xurdimento dunha nova cultura, froito das influencias romanas e a herdanza indíxena, que é capaz de expresar na lingua romana uns valores propios que, sen esta, non terían sido historia. Eis a auténtica dimensión do proceso da romanización, que non desmentirá a evolución posterior, desde a crise do Imperio e as invasións xermánicas, deica a formación da sociedade feudal medieval. A cristianización de Galicia e, sobre todo, a eclosión cultural que se advirte a partir da crise do Imperio Romano e da chegada dos pobos xermánicos é un poderoso argumento, ben que “a posteriori”, para afortalar esta visión sincrética pero fecunda da incorporación das tribos galaicas á cultura romana.




    E algo semellante se pode advertir nas manifestacións artísticas da época romana, que se corresponden cunha tipoloxía de arte provincial, na que se combinan gostos procedentes da cultura romana con influencias indíxenas. Con todo, a influencia que a romanización deixou no ámbito artístico maniféstase especialmente en dous aspectos. Por unha banda, na construción de importantes obras de arquitectura, xeralmente de carácter público; e, pola outra, na difusión de obras pictóricas, que ten nos mosaicos a súa principal expresión.




    Entre as obras arquitectónicas de época romana hai que salientar, en primeiro lugar, as murallas de Lugo, construídas como bastión defensivo no século III. Pero tamén son importantes obras como a ponte sobre o río Bibei, faros como a Torre de Hércules, termas como as conservadas en Lugo, ou oratorios como o de Santa Eulalia de Bóveda, tamén próximo á cidade lucense. Os mosaicos conservados de época romana son relativamente poucos (arredor de trinta testemuños) e moi fragmentados. Os máis importantes corresponden á cidade de Lugo, pero tamén se atoparon algúns correspondentes a villae romanizadas, tanto costeiras como próximas á vía XVIII en mansións como a da Cigarrosa. Os mosaicos representan, polo regular, temáticas de carácter mariño e foron feitos en datas serodias (a partir do século III).




    Todas estas informacións remiten a un núcleo forte da romanidade da Gallaecia, que é a cidade e o entorno de Lucus Augusti, a urbe fundada de nova planta para organizar o territorio máis recuado ás olladas da aguia romana. Cunha breve síntese do seu período antigo, desde a súa fundación ata a época altomedieval, damos cabo a esta longa etapa da historia de Galicia, comezada cos primeiros poboadores e rematada na cidade luguesa, asentada nas beiras do alto Miño, ao seu lento paso pola Chaira.

